
Asiatik datorren zinema berria

 IBAN DEL CAMPO - BARTZELONA Ikusle, kritikari eta aditu askorentzat, zinemaren berpizte eta etorkizuna Ekialde Urrunean dago. Hango filmek mundu zabaleko zinema jaialdi garrantzitsuenetan jasotzen dituzten sariek, zinema aretoetan izaten ari diren zabalkunde eta harrera gero eta zabalagoak, edota DVDen merkatuan ezinbesteko bihurtu den kalitatezko asiar labelak erakusten dute moda bat baino zerbait gehiago dela, eta gure artean geratzeko asmoarekin datorrela. 

XX. mendean zehar mundu osoko adituen onespena eta txaloak jaso zituzten Akira Kurosawa, Yasujiro Ozu edo Kenji Mizoguchi zuzendari japoniar klasikoen garaietatik gaur arte, Ekialdeko zinemak interesa piztu izan du gure artean, Mendebaldean. Baina 90eko hamarkada izan da Asiako zinemarentzat nolabaiteko bihurgunea. Hango ekoizpenak jaialdietan anekdota exotikoak izatetik Mendebaldeko ikuslearentzat ezinbesteko erreferentzia izatera pasatu dira.Gaur egun Ekialdeko zinemak bizi duen gorakadaren arduradun batzuk honako hauek dira: Chen Kaige, Zhang Yimou, Zhang Yuan, Jia Zhang-ke eta Zhang Yang txinatarrak, John Woo eta Wong Kar-Wai hong-kongdarrak, Hou Hsiao-Hsien taiwandarra, Takeshi Kitano, Takashi Miike eta Hideo Nakata japoniarrak eta Kim Ki-Duk, Cheol-Soo Park eta Chan-Wook Park korearrak.Bartzelonako BAFF jaialdia 100.000 Retinas enpresa antolatzen hasi zenean, Asiako zinemak ez zuen gaur egun duen onarpen edo arrakasta, baina jaialdiko bi zuzendariek Carlos R. Rios eta Amaia Torrecilla gazteiztarra, argi ikusi zuten apustua egiteko beharra: «Bartzelonako areto komertzialetan ohikoa zen zinemak baino askoz gehiago astindu eta liluratzen gintuzten pelikulak, Ekialdean egiten den zinemaren joera desberdinak ezagutaraztea zen gure helburua». 

Zer da maitasuna? Aurreneko ekitaldian film kopuru apal bat eskaini zuten; zazpi besterik ez. Geroztik, urtetik urtera gora egin du jaialdiak, bai eskaintzari dagokionez bai ikusleen harrerari dagokionez. Aurten berrogeitik gora filmek osatu dute egitaraua, eta 17.000 ikusle bildu dira emanaldietan. 

Hamar egunean ikusi ahal izan diren filmetako askok gaur egungo eta iraganeko historiaren azterketari erreparatu diote. Egunerokotasuna, politika, gizartearen jokabideak eta horren ondorioak edota gertaera historikoak, hainbat pelikularen oinarri izan dira. Inauguraziorako aukeratutako filmean, Nobody Knows (Japonia, 2004), Hirokazu Kore-Eda zuzendariak Tokioko errealitate lazgarria miatzen du kamerarekin. Ama batek lau seme-alabak abandonaturik utziko ditu, eta 12 urteko familiaburu berriak biziraupen ikastaro poetiko mingarri batean murgilduko du ikuslea.Zer da maitasuna?... Poliziak atxilotu duen gazte baten galdera horrekin hasten da jaialdiko sari nagusia irabazi duen filma, The green hat (Txina/Hong-Kong, 2003). Emazteak engainatu duen gizonari, txapel berdea daramala esaten zaio Txinan. The green hat (adarrak jartzea, euskaraz) Liu Fendouk zuzendutako lehen film luzeak, desleialtasunaren gaiaren bidez, gaur egungo Txinaren ikuspegi erabat desberdina proposatzen du, arintasun postmodernoz, elkarrizketa sexualez eta tiroz gainezka dagoen tragikomedia batean.Epaimahaiak Txinako beste bi film saritu ditu aipamen bereziarekin. Bata, Yang Chao zuzendari gaztearen lehen film luzea izan da. Passages-ek (Txina, 2004) gaur egun Txinan gertatzen ari diren aldaketen beste argazki bat azaltzen du. Bikote protagonista hiriburutik eta etorkizunetik urrun dagoen Txinako herrixka bat utzi eta hiribururako bidaia egingo dute, desilusioz beteriko road-movie gisako honetan. Bi gazteen asmoa onddo sendagarri batzuk saldu eta dirua egitea da, baina gauzak ez dira hain errazak. Zuzendaria Bartzelonan izan zen filma aurkezten, eta txantxetan azaldu zuen amodiozko istorioa zela berea, baina sexu gabekoa. «Nahiko motela da, horregatik aretoko azken lerroan jartzen naiz ea nor lokartzen den ikusteko». Bromak alde batera utzita, Txinako egoera politikoaren salaketa ezohiko amodiozko istorio poetiko baten bidez egiteagatik nabarmendu du epaimahaiak filma. 

Aurreiritzi gabeko begiradak Palmaresa osatzen duen beste aipamen berezia Lu Chuan-ek zuzendutako Kekexili: mountain patrol filmak (Txina/Hong-Kong, 2004) jaso du. Lan harrigarri hori zinema dokumentaletik gertu dago, benetako gertaera batean oinarritzen baita, eta Txinako beste eskualdeetako errealitate gogorra islatzen du. Tibetar boluntario batzuk mendian gora doaz, isileko ehiztarien atzetik. Ehiztariek, berriz, antilope tibetarrak, gero eta urriagoak eta gutiziatuagoak, dituzte helburu. Boluntarioekin batera kazetari bat ibiliko da Tibeteko paisaia zoragarrietan barna, ehiztarien eta boluntarioen arteko gatazka gertutik bizitzen. 

Xumetasuna, umiltasuna, errealismoa (edo hiperrealismoa), aurreiritzirik gabeko begiradak eta Mendebaldeko zinemaren estetizismotik urrun dagoen irudien gordintasuna dira, oro har, jaialdian ikusi diren filmen ezaugarri nagusiak. 

Spying cam (Hego Korea, 2004) ikusi ondoren lagun bati entzundako iritziak, Ekialdeko zinemak gure artean sortzen duen zirrara edo dardara azaltzeko balio du. Haren ustez, Mendebaldeko zinemak ez du bizitza bere gordintasunean islatzen, itxurakeriak eta estetizismoak irabazten dio errealitateari. Edo Apichatpong Weerasethakul thailandiar zuzendariaren Tropical Malady film onirikoa (Tailandia-Frantzia, 2003) ikusi ondoren beste bati entzundakoa: «Mendebaldeko zuzendari batek ezingo luke bi gizonen arteko amodiozko istorio hau hain modu xume eta egiazkoan filmatu. Ekialdeko zinemagile batzuen ekarpena horretan datza: begirada berri bat, Mendebaldeko zinemak erabiltzen dituen baliabideetatik urrun. Berezkoa den adierazpide filmikoa erabiltzen dute, akatsekin, baina askea, barregarri geratzeko beldur barik, adibidez, maitasuna filmatzerakoan». 

Informazio gehiago: www.baff-bcn.org 

Lim Charn-Sarng x 'the president's barber' filmaren zuzendaria 

«Zinemagileen urteetako kemena fruituak ematen hasi da Hego Korean» 

IBAN DEL CAMPO - 
 BARTZELONA Lim Charn-Sarng (1969, Hego Korea) zuzendari eta gidoilariaren lehen filma, The president's barber (2004), izan da BAFF jaialdiko lehiaketa ofizialean ikusi diren lan interesgarrienetako bat, nahiz eta saririk jaso ez duen. Jaialdiak lehen aldiz zuzendarietako batzuk gonbidatu ditu euren lana jendaurrean aurkez dezaten; hla, Charn-Sarng Bartzelonan izan direnetako bat izan da. Woody Allen, Neil Jordan eta Zhang Yuan zuzendarien lanaren miresle handia da. 

The president's barber lanak 60ko eta 70eko hamarkadetako Hego Koreako Park Chung-hee diktadorearen garai ilun eta amesgaiztokoetan kokaturiko istorioa azaltzen du. «Ile mozketa txar batek heriotza dakarreneko garaia», filmaren azpitituluak dioenez. Zuzendariak garai beldurgarri hori ironikoki berreskuratzeko, fikzioa erabili du, Song Gang-ho aktoreak (Memories of murder) antzezten duen bizargin arrunt baten istorioan oinarrituta. Izan ere, egun batetik bestera diktadorearen bizargin bihurtuko da. 

Zergatik aukeratu duzu diktaduraren gaia zure lehen filmerako? Niretzat oso garai garrantzitsua izan da, eta pelikula egiterakoan, ordutik bizi izan ditugun aldaketa politiko eta sozialak aztertzea nuen helburu. Garai hartako jendearentzat diktadorea ukiezina zen, jainko bat. Gaur egun, ikuspegi hori guztiz aldatu da, baina beharrezkoa iruditzen zait gazteek eta helduek hain urrun ez dagoen errealitate hori gogoan izatea. 

Begirada ironiko eta umoretsua aukeratu duzu, salaketa zorrotzaren ordez. Gidoiaren lehen bertsioa askoz ere gogorragoa eta gordinagoa zen, baina belaunaldi berriei amesgaizto hura atseginagoa edo ulergarriagoa egiteko ukitu komiko bat behar zuela sumatu nuen. Drama hor dago, baina komediaren ikuspuntutik. Diktadurapean disidenteei espioitza leporatzen zieten zigortzeko. Orain badakigu espioiena gezurra besterik ez zela, eta hori filmean adierazteko, gaixotasun kolektibo bat asmatu nuen. Sabelekoa zuen edozein espioitzat jo, atxilotu eta zigortzen dute. 

Hego Koreako zinema munduko erakargarrienetakoa da europarrontzat. Zeintzuk dira arrakasta horren zergatiak? Azken urte hauetan zinemagile korearrek egin dituzten ahalegin eta kemenak fruituak ematen hasi dira. Urte batzuk atzerago zailtasun handiak gainditu behar ziren. Gaur egun askatasun handiagorekin filma daiteke Hego Korean, eta horrek indar handia ematen digu guztioi. Hala ere, Seulgo gobernuak zinemagile berriei ez die diru-laguntza handirik ematen. Nire kasuan, nahi izan dudan pelikula egitea lortu dut, baina dirua erakunde ez-ofizialetatik atera behar izan dugu, maileguen bidez. Badaude aukerak, hala ere. Oro har, Hego Koreako zinemagintza sasoi onean dagoela esan daiteke, une gozoa bizitzen ari gara. 

Kim Ki-duk zuzendari korearra irabazten ari da jaialdi ospetsuenetako sariak behin eta berriro. Zuzendari bezala asko gustatzen zait, muturrera eramaten ditu pertsonaien sentimenduak. Baina erabiltzen duen estilo urratzaile horrek arrakasta handiagoa du Europan, Hego Korean baino. 

